
Ych bruuch fir mi Daggel e ney Hundehuus. 
Wär kennt mir das baue, wär kunnt do ächt druus? 

Ich frog e bitz umme, kuum hänn si’s vernoo, 
Und Zack! Scho steen Herzog und DeMeuron doo. 

 
Das Hochdytsch bedroht uns’ri Sprooch und Kultur 
im Kindsgi das z’schwätze isch bleed und isch stur 

doch kennt me das jo naime anderscht yyfiere 
denn s’Niveau in Zyri kennt nur profitiere. 

 
Vo dr Zanolari hesch lang nyt mee gheert 

Es isch zwar nit so, dass uns das wirgligg steert. 
Doch wurd’ sie als Wärbefigur - ohni z’spasse, 

zem Drachezenter vo dr Migros guet basse. 
 

S’het e Aschtronautin ihr Wärkzüüg verloore 
Das tribt jetzt dur’s All, kennt Rakeete durboore 

S’Fazit uss der Gschicht isch, sait mir mi Verstand: 
Gib kainere Frau jemols Wärkzüüg in d’Hand. 

 
Die Schwooben sind da, und ’s wärden immer mehr 

Sie haben uns gärn, doch wir sie nicht so sehr… 
Doch kommen schyynts noch mehr, so hab ich vernommen 

Ganz Dytschland griesst d’Schwyz unisono: „Will Kommen!“ 
 

Dr Papscht het e „Holocaust-Leugner“ zrugg gnoo 
Vyyl Lyt sinn empeert, kenne das nit verstoo. 
Diend nit so erstuunt liebi Lyt, ihr miend see: 

Hesch en alte Schwoob als Papscht, denn ka’s das gee. 
 

Das IWB-Fescht mit vyyl Gescht das isch dyyr 
Es goht dr Diräggter, Grund gnueg fir e Fyyr. 

Und no ebbis guets het das Fescht isch’s nit scheen 
Jetzt waisch worum d’Strombryyse als uffegeen. 

 
Bi uns isch der Stutz knapp, es isch nit zem Lache 

Trotzdäm will mi Alti Türkei-Ferie mache… 
„Das goot doch nit Schatz, waisch genau, mir sin stier 

statt desse geen mir ins Matthäusquartier.“ 
 

E Toi Toi-WC samt Papier, ebbis z’Ässe 
Zwai Akku und s’Handy deerfsch jo nit vergässe 

E Schloofsack, Warnweschte, zum Lääse zwai Biecher 
E Kilosack Läggerli, Wanderschueh, Diecher. 

No d’Baldriandropfe, ai Guttere Vino: 
Nur mit däm derby stieg ych in Cisalpino. 

 
Das Buurebiebli mag y nit, das gseet me mir wohl aa, juhee 

Das Buurebiebli mag y nit, das gseet me mir wohl aa. 
Das VBS, das macht em Mieh,  

vyyl besser ka-n-ers halt mit Kieh 
Är isch halt e kai studierte Maa, 

 zem Gligg, ass er lääse und schriibe kaa. 
Säggs Kinder het er mit dr Frau,  
I hoff so produggtiv schafft er au 



Wenn ain vo dr SVP dra goo muess,  
git’s sälte ebbis mit Hand und Fuess. 

 
Fidirii, Fidira, Fidirullala, Fidirullala, Fidirullala 

Das Buurebiebli mag y nit, das gseet me mir wohl aa! 
Schnuurt bleed und mischt sich ib’rall dry,  

das ka jo numme e Zircher syy, 
em Blocher wird sofort brav rapportiert,  

e halbs Läggerli griegt är denn spendiert! 
Als Bundesroot, es isch fatal,  

blybt är doch numme zwaiti Waal 
Nur d’Hälfti het ihn gwäält, wie’s halt so goot:  

scho wider e halbe Bundesroot! 
 

Fidirii, Fidira, Fidirullala, Fidirullala, Fidirullala 
Das Buurebiebli mag y nit, das gseet me mir wohl aa! 

Jetz ka-n-er nimm nur wäffele,  
jetzt muess er au mol schäfferle 

Und stellt är sich quer, het halt nyt kapiert,  
wird är wie si Chef wider abserviert. 

Am Oobe goht er heimeszue,  
frogt dr Blocher was er morn miess due, 

Und folgt är nit schasst en d’Bartei, wirdsch es gsee,  
denn bruucht är Asyl bi dr BDP! 

Fidirii, Fidira, Fidirullala, Fidirullala, Fidirullala 
Das suure Biebli mag y nit, das gseet me mir wohl aa! 

 
 
 
 
 
 
 
 
 
 
 
 
 
 


